Gwasanaethau Boreol i Ysgolion Uwchradd  -  gol. Catrin Lewis


RYGBI (addaswch y brawddegau cyntaf yn ôl eich anghenion)
· Emyn

· Wyt ti’n mynd i wylio’r gêm fawr Ddydd Sadwrn?
· Cymru yn erbyn Lloegr?  Ydw, wrth gwrs.  Gobeithio y bydd Cymru yn curo’r Saeson y tro hwn.
· Mae llawer iawn o baratoadau sy’n rhaid eu gwneud cyn gêm fawr fel hon.  Rhaid dewis y tîm a’r dyfarnwr.  Rhaid ymarfer a threfnu tactegau. Rhaid darparu kit  i’r chwaraewyr, a gwesty iddyn nhw aros ynddo dros nos.  Rhaid argraffu a gwerthu’r holl docynnau er mwyn sicrhau torf i wylio’r gêm.  Rhaid trefnu bysiau i gludo’r cefnogwyr yno.  Rhaid trefnu lle ar gyfer y camerâu teledu a’r sylwebyddion.  
· Ond beth petai’r holl baratoadau yma wedi’u gwneud a byddai rhywun wedi anghofio dod â’r bêl?  Ofer fyddai’r holl drefnu a’r paratoi – ni fyddai’n bosibl chwarae’r gêm heb bêl.  
· Mae llawer iawn o drefnu a pharatoi i’w wneud mewn bywyd hefyd.  Rhaid penderfynu i ba ysgol i fynd, pa bynciau i’w hastudio, pwy fydd ein ffrindiau, pa swydd i’w gwneud, ble i fyw ac yn y blaen.
· Mae’r Beibl yn ein dysgu mai credu yn Iesu Grist yw’r peth pwysicaf yn gallwn ei wneud.  Mae byw bywyd heb gredu ynddo fel ceisio chwarae gêm o rygbi heb bêl – mae’r peth pwysicaf yn eisiau.  Ond beth sy mor arbennig am Iesu Grist?  Gwrandewch ar yr hanes yma lle mae’r disgyblion yn sylweddoli pwy oedd Iesu Grist mewn gwirionedd.
Roedd pawb fel petaent yn siarad am Iesu, yr athro newydd o Nasareth. Pendronai ei ddisgyblion lawer hefyd ynglŷn â’u meistr.  Gwyddai’n union beth oedd eu hanghenion bob amser ac roedd fel petai’n eu deall yn well na hwy eu hunain.  Byddent yn ei wylio’n barhaus wrth iddo helpu a gwella pawb oedd yn dod ato.

Weithiau byddai tipyn o ofn arnynt.  Sut y gallai person cyffredin wneud pethau fel rhoi gorchymyn i’r gwynt a’r môr, a chodi rhywun o farw’n fyw. 

Un diwrnod, gofynnodd Iesu iddynt, “Beth mae pobl yn ddweud amdanaf i? Pwy maen nhw’n feddwl ydw i?”  Prysurodd y disgyblion i ailadrodd geiriau a glywsent ymysg y dyrfa:
“Mae rhai’n credu mai Ioan Fedyddiwr wedi atgyfodi wyt ti, meddai un. 

“Mae rhai’n meddwl mai ti yw Elias, wedi dod nôl i fod yn negesydd Duw”, ychwanegodd un arall.

Yna gan edrych yn graff ar ei ffrindiau, gofynnodd Iesu, “Pwy ydych chi’n feddwl ydw i?”

Bu eiliad o ddistawrwydd.  Yna dywedodd Pedr, “Rydyn ni’n credu mai ti yw Brenin eneiniog Duw – y Meseia a oedd wedi’i addo!”

Goleuodd wyneb Iesu.  Roedd yn falch fod y disgyblion wedi deall o’r diwedd pwy ydoedd.  Ond roedd e’n gwybod mai Duw oedd wedi agor eu llygaid i weld y gwirionedd. 

Gweddïwn
Ein Tad,


Diolchwn i ti am Iesu Grist.  Diolchwn ei fod wedi dod i’n daear ni i fyw ac i farw drosom.  Helpa ni i gredu ynddo a byw ein bywydau fel plant i ti.  


Er mwyn Iesu Grist.





Amen

Lis Williams

